
Enformaziuns y Comunicaziuns

Festa dai mituns 2015: La Schira Jonila Val Badia mët da jì en colaboraziun con le 
Sorvisc ai Jogn Val Badia la ”Festa di mituns”, en dédôlönesc ai 14 de messé, eten Chi 
Pinîs ta San Martin. An mët man ales 10:00 con la Mëssa y dedô èl ćina ales 16:30 jüć y 
de vigne sort de ”ćiantuns creatifs” por pici y gragn. Al vën inće dé fora da mangé y da 
bëre. Da paié èl 7,00€ a möt/a. Sce al ess da ester bor’ tomp, vën la festa desdita.

KVW Seniorenclub: Le Seniorenclub enviëia dër bel ala griliada ete dal Lé dai Pëiapësc, 
co sarà en dédemesaledema ai 8 de messé ales 12:00.

Dotur: Le dotur Eduard Agreiter lascia alessëi che al sarà demez dai 13 ai 27 de messé. 
Empede ël saràl a desposiziun la doturia Margarethe Mahlknecht, co è da ciafé ai numeri 
0474/523018 o 349/0667034.

Ativitês por mituns: Tal ”Atelier dal Bosch de Irina Tavella” a Al Plan Dessora 36,  saràl 
dai 27 ai 29 de messé trëi dis de êrt y aventöra por mituns dai 8 ai 12 agn. Max Castlunger, 
Cristina Cau y Irina Tavella ti ensëgna ai mituns da soné con stromonć de percusciun,  
balé y ćianté dô ritms africans y da laoré l’arjila, döt a contat cun la natöra. I cursc è vigne 
dé dales 10:00 ales 15:00. Enformaziuns y prenotaziuns pa Irina al 339/8557964.

Curs: Ai 13 de messé mët man en curs de acquagym con Karin Taibon. Al sarà vigne 
lönesc ales 20:00, tla nodadoia dal Cone, por 8 iadi. Por iscriziuns: Karin al 329/2223634.

Jogn: Le Sorvisc ai Jogn dëida recordé che le curs da cujiné produć da paur, por jogn dla 
scora mesana co s’à scrit ete, mët man en lönesc ai 6 de jügn ales 8:50, tla ćiasadafü dla 
scora a San Martin de Tor. Al và ennant ćina ai 10 de messé.

Jogn SKJ: Le grup dai jogn d’Al Plan organisëia da jí con i jogn a ćiaré le loé dal sorëdl. 
Ai 10 de messé ván düć adöm sön Munt de Senes y stà enlò a dormí. Ai 11 de messé da 
doman adora vàn spo a ćiaré le loé dal sorëdl sön Sas dla Porta. Al è da s’anunzié anter i 
7 de messé pa Monica de Fodara Vedla al numer 333/1675961. I posć è limitês.

Gejù à dit: „Chi co crëi te mè, vir inće sce ai mör!“
La comunité tol comié da Pire Rindler

mort con 95 agn ,y ti fej ai familiars les condolianzes
plü sontides! Che al pàlsi tla pêsc de Dio.

Dal Vagnele do San Merch 6, 1b - 6
Te chël tomp 1bea Gejú roé tla ciüté de söa patria; 

sü discepui l’acompagnâ. 2Le dé de sàbat ensignâl tla 
sinagoga. Y le gröm de jont co l’ascutâ sö, se fajea 
demorvëia y dijea: Da olâ àl pa döt cösc? Ći sapionza 
è pa cösta, co ti è gnüda dada? Y ći mirachi è pa chisc, 
co sozed três ël? 3Ne n’è nia cösc le zumpradú, le fi de 
Maria y le fre de Iaco, de Ioses, de Iüda y de Sciomun? 
Ne vir nia söes sorus tlò danter nos? Y ai se scandalisâ 
por ël. 4Danlò ti à Gejú dit: Engnó ne n’à en profet tan püćia stima co te söa patria, pa söa 
parontela y te söa familia. 5Y al ne sciafiâ da fà enlò degün miraco; mâ an valgügn püri 
ti àl motü sö les mans y i à varí. 6Y al se fajea demorvëia de söa incredulité. Y al s’an è jü 
fora por i paîsc ijins y ensignâ enlò. Parora dal Signur. - Lalt a té, Gejù Crist!

Ći mirachi è pa chisc?

”En pordicadú è en bun da 
pordiché, sce canche la jont s’an 
và, ne dijera nia: ”Ći bela pordica!” 
- mo : ”I fajarà val’”. Cösc dijea 
belo San Franz da Sales.

Deache cösta sort de pordiches 
pò ester prigoroses. Deache nia 
ne romagn plü desch’al è. Deache 
i metun en discusciun nosta 
vita. Deache val’ mëss se müdé. 
Sunse iu arjigné por cösc, o feji 
finta da n’aldì nia, canche chisc 
pordicadus se lascia aldì? Toli 
sö ći che ai dij, o refodëii söes 
parores? Te cösc secundo cajo 
ne pò Chël Bel Dio fà degügn 
mirachi. (Michael Tillmann)

S’anfidun da ester zonza preiudizi!
”Chël conesciunse pö, y döta söa parontela. Ći ôl 

pa baié da sciché?!” Gejù n’à podü fà degügn mirachi 
te söa patria, deache la jont le tignia sö con söes 
minunghes stares.

”Ći oste pa, i sà pö desche t’es. Al è dagnora le 
medemo con te!”; ”Tö ne dontaras mai zacai!”; ”Ai è 
pö düć anfat!”; ”I extracomunitars ô mâ se fà i scioldi a 
nostes spëises.”

Nos se slüjun l’önn con l’ater te nostes minunghes 
stares. I àn gonot belo nosta idea dles porsones, y i 
minun da les conësce. Enlò ne pòl nia garaté val’ de nö, 
val’ d’ater, o ćinamai en miraco.

Pordërt è vigne dé en miraco dla vita. Vigne porsona 
podess se fà na sorpreja con val’ de nö y de bel. Sc’i 
s’anfidàssun pö mâ da ester zonza preiudizi. Sc’i fóssun 
pö mâ bogn da odëi les porsones desco le miraco che 
ares è, che Chël Bel Dio à orü. (Klaus Metzger - Beck)

Ascutunse sö?




